
chaturvedopaniShat

చతుర్వేదోపనిషత్

ఓం అథాతో మహోపనిషదమేవ తదాహుః । ఏకో హ వై నారాయణ ఆసీత్ ।
న బ్రహ్మా  న ఈశానో నాపో నాగ్నిః న వాయుః నేమే ద్యావాపృథివీ న
నక్షత్రాణి  న సూర్యః । స ఏకాకీ నర ఏవ । తస్య ధ్యానాన్తస్స్థస్య
లలాటాత్ స్వేదోఽపతత్ ।తా ఇమా ఆపః ।తా ఏతే నో హిరణ్యమయమన్నమ్ ।
తత్ర బ్రహ్మా  చతుర్ముఖోఽజాయత ।
స ధ్యాతపూర్వాముఖోభూత్వా భూరితి వ్యాహృతిః గాయత్రం  ఛన్ద ఋగ్వేదః ।
పశ్చిమాముఖోభూత్వా భూరితి వ్యాహృతిస్త్రైష్టుభం   ఛన్దః  యజుర్వేదః ।
ఉత్తరాముఖోభూత్వా భువరితి వ్యాహృతిర్జాగతం  ఛన్దః  సామవేదః ।
దక్షిణాముఖోభూత్వా జనదితి వ్యాహృతిరానుష్టుభం  ఛన్దోఽథర్వవేదః  ॥
సహస్రశీర్షం   దేవం సహస్రాక్షం  విశ్వసమ్భవమ్ ।
విశ్వతః పరమం నిత్యం విశ్వం నారాయణం హరిమ్ ॥
విశ్వమేవేదం పురుషం తం విశ్వముపజీవతి ।
ఋషిం విశ్వేశ్వరం దేవం సముద్రే తం విశ్వరూపిణమ్ ॥
పద్మకోశప్రతీకాశం  లమ్బత్యాకోశసన్నిభమ్ ।
హృదయే చాప్యధోముఖం సతస్యత్యైశీత్కరాభిశ్చ  ॥
తస్య మధ్యే మహానగ్నిర్విశ్వార్చిర్విశ్వతోముఖః ।
తస్య మధ్యే వహ్నిశిఖా అణీయోర్ధ్వా  వ్యవస్థితా  ॥
తస్యాః శిఖాయా మధ్యే పరమాత్మా వ్యవస్థితః  ।
స బ్రహ్మా  స ఈశానః సోఽక్షరః పరమః స్వరాట్ ॥
య ఇమాం మహోపనిషదం బ్రాహ్మణోఽధీతే  అశ్రోత్రియః   శ్రోత్రియో   భవతి ।
అనుపనీతః ఉపనీతో భవతి ।సోఽగ్నిపూతో భవతి । స వాయుపూతో భవతి ।
స సూర్యపూతో భవతి । స సోమపూతో భవతి । స సత్యపూతో భవతి ।
స సర్వైర్దేవైర్జ్ఞాతో     భవతి । స సర్వేషు తీర్థేషు  స్నాతో భవతి ।
తేన సర్వైః  క్రతుభిరిష్టం   భవతి ।గాయత్ర్యాః  షష్టిసహస్రాణి   జప్తాని
భవన్తి । ఇతిహాసపురాణానాం సహస్రాణి  జప్తాని భవన్తి । ప్రణవానామయుతం
జప్తం భవతి । ఆచక్షుషః పఙ్క్తిం  పునాతి । ఆసప్తమాత్ పురుషం పునాతి ।

జాప్యేన అమృతత్త్వం చ గచ్ఛతి అమృతత్వం చ గచ్ఛతి ఇత్యాహ
భగవాన్ హిరణ్యగర్భః ॥
దేవా హ వై స్వర్గం  లోకమాయంస్తే దేవా రుద్రమపృచ్ఛంస్తే  దేవా
ఊర్ధ్వబాహవో  రుద్రం  స్తువన్తి  ।భూస్త్వాదిర్మధ్యం భువస్తే స్వస్తే  శీర్షం
విశ్వరూపోఽసి బ్రహ్మైకస్త్వం    ద్విధా త్రిధా  శాన్తిస్త్వం  హుతమహుతం
దత్తమదత్తం సర్వమసర్వం విశ్వమవిశ్వం కృతమకృతం పరమపరం
పరాయణం చ త్వమ్ । అపామ సోమమమృతా అభూమాగన్మ జ్యోతిరవిదామ దేవా
నమస్యామ ధూర్తేరమృతం మృతం మర్త్యం చ సోమసూర్యపూర్వజగదధీతం
వా యదక్షరం ప్రాజాపత్యం  సౌమ్యం సూక్ష్మం గ్రాహం  గ్రాహేణ  భావం భావేన
సౌమ్యం సౌమ్యేన సూక్ష్మం సూక్ష్మేణ గ్రసతి  తస్మై  మహాగ్రాసాయ  నమః ॥
ఇతి చతుర్వేదోపనిషత్ సమ్పూర్ణా ।

